
        
            
                
            
        

    
	Е. Чарушин

	 

	НАЙЗУУД

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1959 онд хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Евгений Иванович Чарушин (1901 онд төрсөн) Зөвлөлтийн хамгийн бага насны уншигчдад зориулан олон ном зохиожээ. Зөвлөлт орны байгалийн байдлыг сайн мэддэг учир зохиолч өөрийнхөө зохиолуудаар ой талын үзэсгэлэнт байдлыг үзэж мэдэж, хайрлаж дурладаг болгон сургаж, ой мод ба гэрийн амьтны байдал төрх, онцлогуудтай танилцуулж байна.

	«Хүн бол байгалийн эзэн байх ёстой. Тэгэхээр бүгдийг мэдэх нь чамд хэрэгтэй» гэж зохиолч ярьдаг. Байгалийг ойлгож, мэдэж байгаа хүн түүнийг өөрчилж, сайжруулж чадна гэдэгт Чарушин итгэдэг юм.

	Амьтан ба шувуудын тухай хөгжилтэй соньхон явдлуудыг зохиолч өөрийнхөө «Бэлтрэг ба бусад нь», «Баларой бол шувууны диваажин», «Никитка ба түүний нөхөд», «Сэгсгэр хүүхдүүд», «Халуун, хүйтэн орнуудын ан амьтад», «Жуулчид», «Ямар амьтан бэ?», «Том жижиг амьтдын тухай» гэх зэрэг олон зохиол бичжээ.

	Евгений Иванович зөвхөн хүүхдийн авьяаслаг зохиолчоор зогсохгүй, бас сайн зураач хүн юм. Чарушины зурсан өхөөрдмөөр сэгсгэр хөөрхөн амьтад нь хүний санаанаас ер гардаггүй билээ. Энэ зураач бариад авчихмаар л зураг зурахыг эрмэлздэг ажээ. «Хүүхдүүд миний зурсан жижигхэн амьтны дүрсийг барьж тэмтрэх гэвэл би баярладаг юм» гэж Чарушин ярьдаг.

	Зөвлөлтийн ард түмэн, Зөвлөлт засгийн газар хүүхдийн номын их мастерын бүтээлч хөдөлмөрийг өндрөөр үнэлж 1945 онд Е. И. Чарушинд урлагийн гавьяат зүтгэлтэн цол хүртээжээ. 

	Сургуулийн бага ангийн хүүхдүүдэд зориулан Чарушины гаргасан «Найзууд» гэдэг эмхэтгэлд «Бэлтрэг», «Найзууд», «Мууранхүү Епифан», «Зоргол», «Бамбарууш», «Дэглий», «Шувуут нуур», «Аймшигт өгүүлэл», «Анд нөхөр», «Жуулчид», «Яша хэрээ» гэдэг өгүүллэгүүд оржээ.


БЭЛТРЭГ

	Ойд Чонын бэлтрэг эхтэйгээ амьдарч байжээ. Эх нь нэг өдөр анд явжээ.

	Тэр хойгуур бэлтрэгийг хүн барьж аваад шуудайд хийж гэртээ авчраад тасалгааныхаа гол дунд тавив.

	Шуудай хөдлөлгүй нэлээд удсанаа бэлтрэг түүн дотор өөвгөнөн хөдөлж байгаад мөлхөөд гарч ирэв. Нэг тийшээ харсан чинь нэг хүн өөрийг нь ширтээд сууж байв. Бэлтрэг түүнийг хараад айв.

	Нөгөө тийшээ харсан чинь хар муур биеэ атируулан агзайлгаад юү юугүй үсрэхийг завдан зогсож байхад бас айжээ. Хажууд нь нохой шүдээ ярзайлган архирч байв.

	Бэлтрэг үүнийг үзэж бүр ч их айгаад шуудай руугаа эргэж орох гэсэн чинь хоосон шуудай нь шалан дээр налчийчихсан хэвтэж байсан тул яах ч учраа олсонгүй.

	Муур эгдүү нь хөдлөн шуухинан занаж байснаа ширээн дээр үсрэн гарч дийз унагаад хагалчхав.

	Нохой хуцаж гарав. Нөгөө хүн их л чангаар:

	— Ха! ха! ха! ха! гэж инээв.

	Бэлтрэг сандал доогуур шурган орж амь хоргодон чичирч байв. Энэ сандал тасалгааны тэг дунд байжээ. Муур сандлын түшлэг дээрээс доошоо харна. Нохой сандал тойрон гүйнэ. Өнөөх хүн сандал дээр утаа манаруулан сууна. Харин бэлтрэг сандал доогуур арай чамай амь голтой хоргодно.

	Шөнө болж хүн ч унтав. Нохой ч унтав. Ганцхан муур л унталгүй нүдээ анивчина. Муур бол унтдаггүй зөвхөн үүргэлж байдаг амьтан юм.

	Бэлтрэг орчин тойрныг харах гэж сандал дороос гарав. Тэгээд тасалгааны дотуур явж явж, оцойж суугаад улив.

	Нохой хуцлаа.

	Муур ширээн дээр үсрэн гарав.

	Гэрийн эзэн орон дээрээ өндийгөөд гараараа занган хашхирав.

	Бэлтрэг сандал доогуур дахин ороод, чимээ аниргүй болов.

	Өглөө хүн саванд сүү хийж тавьчхаад явчихлаа. Муур, нохой хоёр сүү долоож эхлэхтэй зэрэг бэлтрэг сандал дороос гараад үүд рүү мөлхөв. Үүд онгорхой байжээ.

	Үүднээс шат руу, шатнаас гудам руу, гудамжнаас гүүр лүү, гүүрнээс ногооны газар луу, ногооны газраас тал руу гүйлээ.

	Харин талын цаана ой, ой дотор эх өлөгчин чоно нь байдаг тул тэр хоёр уулзаж шиншлэлцэн баярлаж улам цааш гүйсээр ойд улам гүн оров.

	Харин одоо тэр бэлтрэг аймшигт том чоно болжээ.

	 

	
НАЙЗУУД

	Нэгэн өдөр ойн цагдаа ойн чөлөө цэвэрлэж яваад үнэгний нүх байхыг үзжээ.

	Тэр цагдаа үнэгний нүхийг онгичиж нэгэн жижигхэн зулзага олжээ. Эх үнэг нь бусад зулзагаа өөр газар зөөж амжсан байна.

	Энэ ойн цагдаагийнд, төрөөд дөнгөж нэг сар болж байгаа тайган үүлдрийн нохойн гөлөг байдаг байжээ.

	Тэгээд үнэгний зулзагыг гэртээ авчирч, нохойн гөлөгтэй нэг дор байлгажээ.

Автоматаар үүсгэсэн тайлбар]

	 

	Энэ хоёр эвтэй найртай хамт өсөж торнив. Тэр хоёр хамт унтаж, тоглож наадна.

	Үнэг, гөлөг хоёр их л зугаатай тоглоно. Үнэгний зулзага ёстой л муур шиг харайж дүүлдэг байлаа. Вандан дээр харайж, вандангаас ширээ рүү дүүлэн гараад моодгор сүүлээ өргөн доошоо харна.

	Харин гөлөг вандан өөд цовхроод пидхийтэл ойчно. Тэгээд бүтэн цагаар ширээ тойрон хуцна. Дараа нь үнэгний зулзага үсрэн бууж ирээд хоёулаа хэвтэн унтдаг байлаа. Унтаж унтаж нойроо ханахаар хоёулаа дахин босож хөөцөлдөж эхэлнэ.

	Гөлөгийг Огарок гэж дууддаг байв. Яагаад гэвэл түүний бүх бие нь хонгор шар өнгөтэй учраас тэр ажээ. Харин ойн цагдаа үнэгний зулзагыг Васька гэж нэрлэв. Васька нь муур дуугарах шиг нарийхан хоолойгоор дуугардаг байв.

	Гөлөг, үнэгний зулзага хоёр зунжингаа хамт амьдраад намар нь нэлээд торницгоожээ. Гөлөг нь хурдан тайга болов. Харин үнэгний зулзага урт сортой өтгөн ноолууртай үнэг болов. Ойн цагдаа үнэгний зулзагыг зугтаачих магадгүй гэж сэжиглээд гинжилдэг болов. 

	«Өвлийн дунд сар хүртэл тэжээж байгаад, дараа нь хот руу арьсыг нь хэрэглэх хүнд худалдъя» гэж ойн цагдаа боджээ.

	Үнэгний зулзага тун ч нялуун зантай байсан учир түүнийг цагдаа өрөвдөөд өөрөө буудаж чадахгүй байжээ. Харин цагдаа тайган шараа дагуулан ойд гарч туулай агнадаг байв.

	Нэгэн өглөө ойн цагдаа үнэгээ хооллуулахаар гарч хартал үнэгний бүхээгийн дэргэд гинж нь тасархай хүзүүвчтэйгээ үлдсэн байв. Үнэг зугтаажээ.

	«За, одоо би чамайг буудахаа яасан ч өрөвдөхгүй. Үнэхээр тэжээгдэх амьтан биш байжээ. Зэрлэг төрөлт минь, би чамайг ой дотроос заавал эрж олоод, зэрлэг амьтан бууддаг шигээ буудъя даа гайгүй» гэж ойн цагдаа дотроо занаад Огарок гэдэг тайгаа дуудан буугаа тавиураасаа авч:

	— Яваарай, Огарок минь өөрийнхөө нөхрийг эрээрэй! гэж хэлээд цасан дээр байгаа өнөө гайхал үнэгний мөрийг үзүүлэв.

	Огарок хуцан ухасхийж мөр шиншилж эхэлснээ бүр мөрийг нь хөөгөөд талийлаа. Дуу нь бүдэг бадаг дуулдан улам улам холдсоор ойн гүнд чимээ нь тасрав. Удалгүй нохойн хуцах дахин сонстож ойртон ирж байх шиг боллоо.

	Ойн цагдаа модны цоорхой дахь гачуурын цаана нуугдаж бууныхаа гохыг зэхээд буудахаар завдаж байв.

	Гэтэл ой дотроос үнэг, нохой хоёр хамт гарч иржээ. Нохой нь гаслан чанга чанга хуцсаар тэр хоёр цагаан цасан дээгүүр мөр зэрэгцэн цогих нь ёстой л ижил дасал болсон амьтад болсныг харуулж, дов дээгүүр харайсан ч хамт харайж бие бие өөдөө инээмсэглэх мэтээр харан давхисаар ирэв. Нохойгоо алчих гээд үнэг рүү ер буудаж болсонгүй.

	Өнөө хоёр эзэн рүүгээ давхин ирж Васька нь эзнийхээ мөр өөд цоройв. Нохой нь эзнийхээ нүүр өөд мөн хуцан гийнан цоройсноо үнэгний сүүлийг тохуурхан самбаатайгаар ноцов.

	— Хөөрхий! Золиг шиг ч амьтад аа даа! гэж ойн цагдаа хэлээд буудахаа больж, замгаа товчлоод гэрийн зүг буцав. Түүнээс хойш үнэг уяулсангүй, өвлийн турш өөрийн дураар сул байв. Харин хавар ойд явж хулгана барьдаг болов. Тэгсээр тэгсээр ойгоос буцаж ирэхийг больжээ. Хурдан тайга Огарок нь ч үнэг хөөхөө болив. Үнэг бүхэн лав түүнд ижил дасал болчихсон биз ээ.

	 

	
МУУРАН ХҮҮ ЕПИФАН

	Цээл уудам Ижил мөрөн тэнүүн цэлгэр хэчнээн сайхан бэ!

	Цаад эрэг нь дөнгөж харагдах төдий. Нүд алдам их мөрний зөөлөн урсгал гялалзана. Хөх номин тэнгэр, хөвөн цагаан үүлс ч нуран буугч элс, нугас галууны сүрэг ч ямар нэгэн хэргээр аль нэг тийшээ зоригч бүхний суусан нисэх онгоц, алгуурхан хөвөгч ачааны чиргүүлтэй онгоц ч арвин тэнгэрт дугуйран харагддаг рашаан хурын цэнхэр солонго ч цөм энэ усанд харагдана.

	Урсгал тэнгис мэт Ижил мөрний мандлыг ширтэхэд, уралдан нүүх адил бөөн үүлсийн туяа туссаныг нь харахад бараа таваар зөөдөг хөлөг онгоцнуудтай давхцан байнга байдаг эрэг нь ч хөдлөх мэт.

	Энэ мөрний сайхан нь хэлж баршгүй.

	Ижил мөрний эргийн эгц тасархай дээр манааны шовгорт гарам заагч өвгөн суудаг байжээ. Голоос тэр манааны шовгорыг харахад ганц муу цонх, хаалга хоёр л харагдана. Голын эрэг дээрээс арвал жижигхэн төмөр яндан өвсөн дотроос ёрдойн харагддаг аж.

	Ижил мөрнөөр янз бүрийн ачаатай онгоц, эсхүл урт сал чирсэн онгоцнууд зорчин явах ба заримдаа араасаа ган татуургаар холбомол ачааны тэвшнүүд чирсэн хурдан галт онгоц утаа хаян өдөр шөнөгүй хэрэн явдаг.

	Ийм онгоцнууд ус хуйлруулан Ижил мөрний урсгалыг сөрөн алгуурхнаа хөдөлнө. Тийм онгоцнуудын зарим нь алим тээж, түүний анхилам үнэр Ижил мөрөн даяар түгдэг, бас зарим нь загасны үнэр ханхлуулна.

	Тийм онгоц бол лав Астраханиас башинга загас ачсан байдаг юм. Бас шуудан, хүн зөөгч нэг буюу давхар онгоц ч зорчин явдаг. Яндандаа цэнхэр туузтай хоёр давхар, хурдан галт онгоц бусдаасаа түрүүлэн довтолдог. Тэр онгоцыг зөвхөн л том буудлын дэргэд зогсоход хүчит долгион хаялж эргийн элсийг угаана.

	Дохионы өвгөн хөлөг онгоц хайрдаж болох голын усны гүйхэн газар орчмоор улаан цагаан өнгөтэй хөвөгч дохио бакеныг тавьдаг аж. Энэ хөвөгч дохио нь сүлжмэл сэгсээр хийгдсэн байх ба дээр нь дэнлүү бэхэлсэн байдаг аж. Дохионууд нь зөв замыг заана.

	Өвгөн, орой болохоор завиар явж хөвөгч дохионы дээрх дэнлүүг асааж, өглөөд унтраана. Харин бусад цагт нь дохионы өвгөн загасчилдаг байжээ. 

	Тэр өвгөн тун хорхойтой загасчин юм санжээ. Өвгөн нэгэн удаа өдөржингөө загас барьжээ. Их бага хэлтгээ, бас хадран загас зэрэг загаснуудыг барьж гэнэ.

	Гэртээ харьж ирээд манааныхаа шовгорын үүдийг онгойлгоод харсан чинь бүр хөглөжээ! Тэднийд нэг зочин ирсэн байжээ!

	Ширээн дээрх төмс, хоол хийдэг ваарын нь дэргэд сахлаг цав цагаан муур сууж байв.

	Зочин гэрийн эзнийг харчхаад, нуруугаараа ваар налан шөргөөлөө.

Автоматаар үүсгэсэн тайлбар]

	 

	Тэр муур хажуу бөөрөө юу ч үгүй хөөдчихжээ.

	— Чи хаанаас, аль нутгаас ирэв? гэхэд, муур нүдээ зөөлрүүлэн хажуу талаараа ваарт улам шөргөөв. Муурын нүд нь хоёр янзын өнгөтэй аж. Нэг нүд нь цэв цэнхэр, нөгөөдөх нь шав шар байв. 

	— За цайлцгаая гэж өвгөн хэлээд муурт хадран загас өгөв.

	Муур хумсаараа загасыг базлан жаахан дуугарч байгаад идчихэв. Идэж дуусаад дахин ойртож ирэхийг нь үзвэл цадаагүй нь илт байв.

	Тэгээд муур дахин дөрвийг идлээ. Дараа нь өвгөний өвсөн дэвсгэр дээр харайн гараад үүргэлж байснаа дэвсгэр дээр хүрхрэн хөрвөөж, хөлөө ээлж дараагаар сунгаж, бас хөлийнхөө хумсыг сэлгүүлэн арзайлгана.

	Өвгөнийд байх нь түүнд их л таатай байгаа юм шиг байв.

	Муурт аятайхан байсан юм уу, өвгөний дэргэдээс бүр салахаа байжээ.

	Дохиоч өвгөн ч баярлаж, хоёулаа байх нь хавьгүй хөгжилтэй боллоо.

	Тэгээд тэр хоёр хамт амьдрах болов.

	Өвгөнд урьд нь ярих юм байдаггүй байсан бол одоо мууртайгаа ярих болж, түүндээ Епифан гэдэг нэр өгчээ. Урьд нь загасанд ганцаархнаа явдаг байсан бол одоо мууртайгаа хамт явдаг болов.

	Муур нь завины хойд буланд жолоодон байгаа юм шиг сууна.

	Орой болохоор өвгөн:

	— За, Епифан минь, явж дэнлүүгээ ноцоох юм биш үү? Удахгүй харанхуй болно. Дохиогоо очиж асаахгүй бол галт онгоц маань хайрдан зогсох болно шүү дээ гэхэд харин муур нь дохио асаах гэдэг нь юу болохыг мэдэж байгаа юм шиг, гол руу өөрөө түрүүлж очоод, завин дээрээ гарч өвгөнийгөө дэнлүүний тос, дэвүүр сэлтийг авч ирэхийг хүлээж байдаг байв.

	Тэр хоёр хөвөгч дохионы дээрх дэнлүү асаагаад гэртээ эргэж ирдэг болжээ. Загасанд явахдаа ч бас хамт очоод өвгөн дэгээгээ усанд тавихад муур зэрэгцэн сууна. Өвгөн жижиг загас баривал түүнийгээ муурт өгч, томыг нь өөрийнхөө хоолонд хэрэглэхээр авдаг.

	Яг тэгж заншжээ.

	Тэр хоёр хамт алба хааж, хамт загас барина.

	Гэтэл нэг өдөр өвгөн загас барьж Епифан мууртайгаа эрэг дээр сууж байтал, гэнэт ямар нэг загас дэгээг нь хүчтэй дугтрав. Өвгөн түүнийг уснаас гаргаж хартал ховдог хадрангийн жараахай, чийгийн өт залгичихсан байв. Чигчий хуруун чинээ мөртөө том цурхай шиг дугтчиж шүү. Өвгөн түүнийг дэгээнээс мултлан муур луу барьж:

	— Май Епифантан, энэ нэг жаахан юм үмхээд орхи гэхэд нь Епифантан нь алга байжээ.

	Юу болов, хааччихав? гээд харсан чинь муур нь тэртээ эрэгт байгаа сал дээр холдож одоод цайран харагдаж байна гэнэ. 

	«Юунд энэ муур тийшээ яваа вэ? Тэнд юу оролдож байгааг нь очиж үзье» гэж бодоод өвгөн явав.

	Очсон чинь Епифан муур нь өөрөө загас барьж байжээ. Салын модон дээр хэвтчихээд хөлөө ус руу унжуулан хөдлөх нь ч байтугай нүдээ ч огт цавчилгүй харж байгаад жараахайнууд салан дороос алгуурхнаар хөвж ирмэгц гэнэт ухасхийгээд нэг загас базаад ирлээ гэнэ шүү.

	Өвгөн их гайхаж:

	— Чи чинь ямар чадмаг амьтан бэ? Епифан, чи чинь ийм лут загасчин байсан юм бий! За, надад барьж өгөөд бай! Сайн загасаар нь би шөл хийнэ, ээ дээ тарганаас нь гэжээ.

	Харин муур нь эзэн рүүгээ харсан ч үгүй барьсан загасаа идчихээд өөр газар очоод урьдын адилаар загасаа барина.

	Түүнээс хойш өвгөн муур хоёр салж хувь хувиа борлуулдаг болов.

	Загасчин загасанд явахдаа дэгээ, уургаа бусад хэрэглэлтэйгээ авч явахад Епифан муур нь хумстай сарвуунаасаа өөр юмгүй явдаг аж.

	Харин дохионыхоо дэнлүүг хамт явж асаадаг ажээ.

	 

	
БУГЫН ЯНЗАГА

	Ямаан чинээ жижигхэн биетэй хоёр янзагыг амьд амьтны цэцэрлэгт авчирчээ.

	Энэтхэг орноос гаралтай тэр хоёр зорголдоо «Мунжак» гэж нэр өгчээ.

	Эрэгчин янзага нь салаа эвэртэй, эмэгчин нь эвэргүй байлаа. Хоёулаа хүний нүд шиг сормуустай том хар нүдтэй ажээ.

	Янзаганууд хүнээс огт айхгүй, нойтон хошуугаараа гар өөд нудчин хоол гуйна. Санчгийг нь маажвал бүр ч дуртай байдаг байв.

	Нэгэн өдөр намайг очиход бугуудын торонд хөшиг татаж түүнийгээ хүмүүс хуу татаад байхаас болгоомжлон хоёр хажуугаар нь хадаж тогтоожээ.

	— Яагаад хөшиг татчихав?

	— Согоо нь тугаллачихсан гэв.

	Би тэсэж чадалгүй хөшигний араар сэм харлаа.

	Тэгсэн чинь муураас төдий л томгүй биетэй цагаан цагаан толботой хоёр жижигхэн шар цоохор янзага чихээ соотолзуулан намайг ширтээд зогсож байв.

	Хөл нь харандаа мэт нарийхан, өвдгөөрөө нийлчих шахсан мөртөө газарт тулсан хэсэг нь гадагшаа майга гишгэн зогсоно.

	Томоогүй балчир тэр зорголууд торомгор хар нүдээр намайг ширтэж байснаа үргээд цаашаа эргэцгээв.

	Харин хэзээд сайхан зантай байдаг эх нь гэнэт над руу ухасхийж тоймог духаараа тор мөргөж билээ.

	Би дахин түүгээр очилгүй нэлээд удлаа.

	Тэгээд нэг очсон чинь торон дотор өнөө бугууд маань дөрвүүл биш, гурвуулхнаа байв. Янзага өсөж торниод бүр эх шигээ том болжээ. Духан дээр нь хуруун эвэр ургажээ. Харин зүс нь өнөөх л шар дэвсгэртэй, цагаан толботой хэвээр байв.

	— Нэг нь яасан бэ? гэж намайг асуухад, 

	— Торны бүтээлгийг нь хуулсан даруйд, гай болж хэн нэг хүн цаастай чихэр өгчихжээ. Тэгээд л маргааш өглөө нь амьсгал хураасан. Уг нь доройхон ч байсан юм даа гэж маллагч нь хэлж билээ.

	
БАМБАРУУШ

	Анчид гурван эмэгчин баавгай алаад, гурван улаан цорвыг нь амьд амьтны цэцэрлэгт худалджээ.

	Амьтны цэцэрлэгийнхэн тэднийг бор саарал, зээрд, харавтар гэж зүсээр нь ч ялгасангүй, тэр нь том, тэр нь жижиг гэж том жижгээр нь ч ялгасангүй, бүгдийг нь нэг торонд оруулжээ.

	Хамгийн бага, хамгийн бойнго нэг нь гэдсээ маажиж, сарвуугаа хөхөөд буланд сууж цаг ямагт дүнгэнэн архирч байдаг ажээ.

	Нөгөөдүүл нь нэлээд цовоо, том толгойтой, майга хөлтэй, цүдгэр гэдэстэй бөгөөд тор өөд авирах гэж зүтгэлдэн арваганалдаж, ямагт аахилж дор бүрдээ дуугаран байна.

	Нэг нь бусдаасаа түрүүлж том болчихсон боловч хоолоо ч аятайхан идчихэж чаддаггүй байв.

	Маллагч нь угжаар хооллуулдаг байжээ. Хоолойгоор нь алчуур уясан лонхонд сүү дүүргээд өгчихөд, тэр бамбарууш лонхоо сайн базлан хөхөж байдаг ба энэ үедээ өөртөө хэнийг ч ойртуулахгүй, сүртэйгээр архирдаг байв.

	Өөр нэг зүрх цагаан, халтар бамбарууш нь туж юм өөд авирч, цоройж байх ба заримдаа торны төмөр туйвангаар дамжаад дээвэрт хүрчихдэг юм. Туйван нь их гөлгөр болохоороо халтираад хоёр дэлэм ахих боловч ухарч гулгаад дахин мацаж авирсаар тэг дундаас нь хэтэрдэггүй ядарчихдаг байв.

	Дээвэрт хүрэх гэж бүх саврынхаа чадлаар мацаад яаж ч чадахгүй болохоороо буцаж суучхаад уурлан гиншинэ.

	Тэгж байснаа шүдээрээ төмөр хөвчнөөс зууж дүүжлэгдээд савраа амраая гэсэн шиг зүүгдээд савраа амраачхаад шууд дээвэрт хүрчихдэг байв.

	Дараа нь торны дээврээр хажуу тийшээ ахих гэснээ барьц алдан уначхаад бухимдан учир зүггүй чарлаж гарна.

	Маллагч нь гүйж ирж аваад гар дээрээ хөрвүүлж, илж таалахад бамбарууш тайвширч, хармаан дотор нь чихэр байхыг мэдчихээд цаастай нь аль, хөхье гэж байгаа юм шиг уруулаараа имчив.

	Бамбаруушууддаа сүүтэй зутан авчирч өгөхөд, бүгдээрээ идүүр лүүгээ цугларч ирээд хоолоо идэхдээ бие биеийгээ түлхэлцэн архирч орь дуу болон шуугилдаж байснаа гэнэт нэг нь чарлана. Бүх хар тамираараа дуу тавихыг нь яана!

	Нөгөөх хоолоо ч аятайхан идчихэж чаддаггүй гайхал бамбарууш торон дотроос харайн гарч ирээд торны хажууд байгаа шүүр өөд асаж байгаад шүүртэйгээ цуг шалан дээр пидхийтэл ойчиход, толгойг нь бас шүүрийн иш цохиод авчээ.

	Уначхаад, нүдээ тас аниад чарлах мөртөө шүүрийнхээ ишийг мөн л бариастай байв.

	Түүнд бас дахиад угж өглөө.

	Бамбаруушууд зутангаа идэж байхдаа өнгө зүсний ялгаваргүй болж бүгд л нэг эрээн тарлан юм болчихдог ажээ. Цадталаа хооллоод дахин тоглоцгооно.

	Би нэг бамбарууш худалдан авъя гэж гуйсан боловч амьд амьтны цэцэрлэг бамбаруушуудаа худалддаггүй учраас надад өгсөнгүй.


ХӨХ ДЭГЛИЙ

	Чи амьд амьтны цэцэрлэгт л очиж зураг зурвал улам олон амьтан үзнэ. Яагаад гэвэл амьтад хөдөлгөөнгүй суугаа хүнийг анзаарахаа болиод, өөрийнхөө дураар аашилж зүгээр зогсдоггүй юм.

	Би Никита хүүтэйгээ хамт амьтны цэцэрлэгт амьтан зурахаар очив. Бид эхлээд хун шувуунууд дээр очив. Хамгийн том хун нь нэг хөл дээрээ зогсоод, нойрсож байв. Тэр шувууны толгой нь ч хаанаа байгаа, сүүл нь ч хаа байгаа нь мэдэгдэхгүй, ер нь шувуу ч биш, харин нэг хар иштэй асар том цагаан цэцэг шиг байв.

	Никита хунг зураад

	— Тэр хун өөрийнхөө урт хүзүүг хажуу сүвээ дээгүүрээ сунгаж тавиад, толгойгоо далавч руугаа шигтгэснийг нь харж байна уу? гэв.

	Дараа нь нөгөө хунгаа усан дээр байхыг нь үзэв. Тэр бээр хөлөө жирэлзүүлэн ямар хачин сэлж байв аа. Бид өвчтэй юм байна гэж бодсон чинь харин өвчтэй ч юм биш, тэгж эрхэлдэг юм санжээ.

	Усанд хэвтчихээд нэг хөлөө өргөөд, нөгөө хөлөөрөө сэлнэ. Дараа нь хажуугаараа өнхрөн хөрвөж, нэг хөлөө уснаас гаргаж наранд ээж байлаа.

	Зэргэлдээ нь орших асар том тор бүхий нуурт хун, галуу, суурь, хур, гургуул, ятуу болон манай хойд зүгийнхэн ба өмнөд уулсынхны кекли гэлцдэг ятуунууд байлаа. Час улаан хошуутай намгийн бяцхан тахианууд байлаа. Тийм тахианы хошуу нь тэс хэмээх жимсийг зуусан шувуу түүнийгээ залгичихаа хайрлаад зуулттайгаа суугаад байдагтай адил улааран гэрэлтэнэ.

	Бид түүнийг өхөөрдөн зогсоцгоож билээ...

	Удалгүй нэг ятуу умбаж эхлэв. Хажуулдан хэвтээд элсэн дотор шигдэж унан, дэрвэж байх нь яг л гэрийн тахиа шиг юм. 

	Никита түүнийг зурсан нь энэ дээ.

	Харин гургуул нь гуужиж байсан учир өнгө зүсээ алдчихжээ. Гуужиж байгааг нь харахад өрөвдмөөр юм. Түүний бие нь ч муу байгаа юм уу, толгойгоо духайлган торны буланд зогсож байв. Энэ лав хөдлөхгүй байх. Үүнийг зурсан нь дээр гэж намайг хэлэхээр, Никита маань үүнээс таван ноорог хийв. 

	Дараа нь зэргэлдээ ургасан тоорой модноос урт мөчир аваад түүнийгээ төмөр тор луу явуулан гургуулын өднөөс бичиг бичдэг хэд хэдэн өд биедээ малтаж ойртуулаад модны хоёр холтсоор хавчин гаргав.

	Энэ авсан өднүүд нь үнэхээр сайхан өд байв. Ялангуяа сүүлнээс нь авсан нэг өд тун урт, тэгээд бас хөндлөн ширхэгтэй байсны нь яана.

	Явахынхаа өмнөхөн бид дэглий шувуун дээр очиход, тэр шувуу тогоруунуудтай нэг торонд байв.

	Тогоруунуудын зай чөлөөгүй холхих алхаанд түүний бужгардуу зөөлөн бөгөөд урт хар өдөн сүүл нь үзэсгэлэн төгөлдөр хөдөлнөм. Бас бор саарал толгойтой, гоёмсог урт хүзүүтэй юм. Том биетэй, төгс үзэсгэлэнтэй, алхаа гишгээ нь тухтай, тийм шувуунуудын намбатайг нь яана!

	Харин дэглий шувуу бол өд сөдөө сөрвийлгөн, бөгцийчхөөд яг л хүн чулуу шиг зогсож байв. Урт хүзүү бүхий толгойгоо эвхсэн юм шиг, хоёр мөрнийхөө хооронд шигтгэсэн мэт тавиад зөвхөн хошуу нь л жад шиг цухуйж харагдав. Дэглийн нүд нь шувууны нүд шиг биш, харин ямар нэгэн загасны нүд шиг хаашаа ч харж байгаа нь мэдэгдэхгүй, бүр хавтгай ч юм шиг хөдөлгөөнгүй байх юм билээ. Тэгээд бас ганц хөл дээрээ өчүүхэн ч дайвалзахгүйгээр, амьтны чихмэл дүрс шиг зогсном.

	Ингээд Никита үүнийг зурж, би тамхиа татаж байлаа. Гэнэт... бүх хэрэг явдал өөрчлөгдөв... Торон бүрхүүлийн цаанаас бор шувуу идүүр лүү нэвтрэн бууж ирлээ.

	Тэгээд түүнийг яг дэглийн дэргэдүүр нисэн гармагц цагаан суман могой шиг агаар зүсэн хялсхийсэн нь дэглий шувуу урт хүзүүгээ сунгаад, бор шувуу руу дайрч нислэг дунд нь бахь шиг хошуугаараа чанга хазаж авснаас бор шувуу аймшигтай орилов.

	Никита бид хоёр тор луу ухасхийв. Бид хашхиралдаж, Никита ноорог зургийнхаа альбомоор тор луу дэлсэв.

	Хашаа дүүрэн шувуу цөм түүн тийш харцгаав... Дэглий ч зогтусан, бор шувууг тавилаа. Тэнэг муу бор шувуу хулгана шиг газраар хурдлан зугтааж сүүдэр лүү хурдан гэгч ухасхийж байшингийн булан дахь үхэр оготнын нүх рүү орчхов. Аз болж тэр нүх нь зөвхөн зузаан банз цоолж гарсан нэвт нүх байсан учир болжмор торноос нисэн гарлаа.

	— Энэ дэглий шувуу гэдэг чинь юу болохыг би одоо мэдлээ! Үүнийг махчин гэхээс өөр юу гэх вэ, би яг л ингэж ойлголоо. Зэгсэн дотор энэ шувуу амьтны чихмэл дүрс шиг зогсож байхдаа мэлхийн зулзагыг нүдээрээ хариулан, хөдлөлгүй зогсож байгаад зэгсний шар хөмрөг нисэж ирээд дэргэд нь суумагц шурхийгээд л хошуундаа зуучихсан байдаг биз. Алгана загасны сүрэг нөмрөн ойртоход бас л гялс гээд л гүйцдэг биз!

	— За шувуу л юм даа чи! Тэгнэ ээ тэр, нэг л нүдэнд хүйтэн байсан юм гэж Никита минь хэлэв.

	— Никита чи бор шувууг тэр яаж барьж байгааг зур, сонин юм биш үү? гэж намайг хэлэхэд Никита маань:

	— Яасан ч зурахгүй, бүр бодохоос дургүй хүрээд байна гэж хариулав.

ШУВУУТ НУУР

	Москвагийн амьд амьтны цэцэрлэгт шувууны шинэ хуучин хоёр байр бий. Хуучнаасаа нэг гудамж алгасаад шинэ нь байдаг.

	Эхлээд би тийм «байр» энд байдаг гэж санадаг ч үгүй байлаа.

	Намайг хүрч ирээд нэг нугас үзэж байтал хүмүүс:

	— Шинэ байр луу явъя! Тэнд их сонин амьтад бий. Нэг гудамж алгасаад очдог юм гэлцэв.

	Би хүрээд очлоо. Шинэ байр нь ч зүгээр л нэг энгийн байр байв.

	Москвагийн амьд амьтны цэцэрлэгийн хуучин байр багадаад, гудамж алгасан шинэ байр байгуулжээ. Гудамж нь хөл үймээнтэй аж. Тэнд трамвайн дохио хангинаад л автомашин дүнгэнээд л байх юм. Тал бүрээс нь зөвхөн байшингаар хүрээлэгдсэн төдий биш, мөн урт үргэлжилсэн шургааган хашаа байв. Энэ нь цаадах юм нь харагдахгүй нягт ханан хэрмээс өөр байдлаар баригдсан шивээ хашаа байв.

	Тэр шивээн хашааны цаад доторх нуурт галуу, нугас, гогойнууд болон усны бусад янз бүрийн шувуу шумбаж, сэлж шилгээцгээн янз бүрээр донгодно. Элбэг усанд тэд ёстой л буянаа эдэлж байна.

	Өд нь давхралдсан урт хүзүүтэй, жижиг толгойтой галуунууд хөвж байв. Ганганан хөвөхөөс биш, харин сайн шумбахгүй юм. Галууны бие нь хүнд боловч өд, сөдийг нь ус дээш нь хөөргөдөг юм байна. Харин энэ гогой шувуу шумбаж чаддаг аж. Энэ бол өөр хэрэг юм. Усан дотроос цухуйж байгаа тулгуур дээр үүр байх ба түүн дээрээ гогой сууж байв. Түүнийг харахад хагас бие нь үүрэн дээрээ, хагас нь ус руу дүрээтэй байх нь яг л тэнгист яваа галт онгоц шиг харагдаж билээ. Тэгж байснаа хошуугаа дээш нь яндан шиг цухуйлгаж, долгионы аясаар ахиж явна. Харин гэнэт нүд ирмэхийн зуур алга болчихлоо.

	Хаагуур шумбаад гарч ирэхийг нь хараад байсан чинь харин бүр нуурыг гатчаад хамгийн цаад хөвөөнд гараад ирчихсэн нуурын долгионыг өмнөө хөөж усан онгоцны хөвөлтөөр алгуурхнаа хөвнө.

	Усны хаяг өрөмтлөгийг сэлэн зайлуулахдаа толгойгоо урагш хойш нь хөдөлгөхөд түүний зөвхөн талиман сартай мэлзэн дух нь л гялалзан харагдана.

	Тэгтэл бүх нуур даяар нь гэнэт дүрсхийсэн чимээ гарч хамаг шувууд уснаас нислээ. Зэрлэг галуунууд шуугилдан нисэхэд далавчны дуу исгэрч усан дуслууд бороо шиг шүршив.

	Хүндхэн нэг нь нисэж чадахгүй далавчаараа ус алгадан нуур дундуур явгаар гүйнэ.

	Зарим нэг нь ус руу шумбачихлаа. Нуураас боссон шувуу цөм усан дээрээ дахин буулаа. Шувууд бууж гүйцмэгц харин хоёр зэрлэг нугас нисэж одлоо.

	«Бүр явчих шив, баяртай?

	Хашаа даваад, дараа нь Москвагаас гарч, тэгээд ой дээгүүр эцэст нь шууд зэгст цөөрөмдөө хүрнэ байх.

	Зоологийн ямар нэг хуучин цэцэрлэгээс бол нисээд явчихгүй л байх даа. Тэнд бүх шувуу бэртэнгэ байдаг сан. Заримыг нь өд далавчийг нь тайраад, иод түрхсэн, заримын нь далавчийг хажуу тал дээр нь эргүүлж боосон байдаг сан. Шувууны амьдрал тэнд нам гүм, яг больницод байгаа мэт байдаг» гэж би бодож байлаа. Харин энд бол хэдийгээр ойд биш, амьтны цэцэрлэгт боловч шувуунд их жаргалтай юм.

	Зэрлэг нугаснууд эрэг дээр, дэгдээхэйнүүдээ наранд ээхээр дагуулаад ирэх юм.

	Гэрээсээ гараад гуравхан хоног болсон тэр ангаахайнуудыг эргүүлээд гэрт нь хийчихвэл өлхөн багтчихмаар тийм жижигхэн сөөвгөр ангаахайнууд эхийгээ юу л хийнэ адилхан дуурайж байв. Тэд бас бүдүүн нугас шиг хажуугаараа хэвтээд, өдөө хошуугаараа засна. Тэдэнд өд ч гэж ялих юм байхгүй, харин жаахан ноолуур л байдаг юм. Бас хөлөөрөө элс малтаж өдгүй ч гэсэн ноолууран доторх шивнүүр төдий далавчаа даллаж байхыг нь яана!

	Гэв гэнэт ямар нэг юм ус руу цүлхийв.

	Усан дусал үсчиж, дэгдээхэйнүүд салхин адил шуугин, зарим нь шумбаж байхад, зарим нь түүнийхээ хойноос шурган шулгачна.

	Гэтэл өнөөх хашаа даваад нисчихсэн нугаснууд эргэж ирээд ус руу бууж байв.

	Юунд эд эргэж ирээв? Эднийг хотын цаадах намагт хэдийн хүрчихсэн дээ гэж би бодож байсан болохоор учрыг нь олохоо байгаад: «Яагаад эд эргэж ирэв ээ?» гэж асуумаар санагдав.

	Надтай зэрэгцэн нуурын хөвөөн дээр эрэгтэй, эмэгтэй олон хүн зогсож байлаа.

	Тэдэн дотор саяхан цөөвөр чонын гөлөгнүүд сургуулилж байх нь харагдсан нэг эмэгтэй байхыг би шууд танилаа.

	Аймтгайнхан, цүдгэр цөөврийн бэлтрэгүүдийг гар дээрээ бариад, илж тааланхан, хүний хэлээр үг ярьж сургууль хийлгэж байсан юм тэр.

	Тэгвэл, энэ бүсгүй эндхийн, амьтны цэцэрлэгт алба хаадаг юм байна гэж бодоод би түүн дээр очиж:

	— Яагаад танай нугаснууд цэцэрлэгээсээ нисээд явчихдаггүй юм бэ? Хашаа даваад нисчихсэн хоёр шувуу төдхөн буцаад ирэхийг нь би үзлээ гэхэд

	— Эднүүдэд энд байх нь сайхан байгаа л даа, тэгээд л явчихгүй байгаа нь тэр. Ниссэн ч эд холдохгүй, нэг гудамж алгасаад хуучин нутаг руугаа очно. Тэнд, эднүүс бор шувуудтай хамт зааны дэргэдээс өвсний борог ухаж, бегемотын1 дэргэдээс овьёос зөөж, бусдын өрөөнөөс зоог хулгайлж, айлчилж гүйцээд гэртээ, үрстээ эргэж ирдэг юм гэж тэр эмэгтэй хэлээд, гэнэт:

	— Тэр! тэр! гэж хашхирлаа.

	Ус руу хартал жижигхэн бөмбөг мэт хар юм зүг бүр тийшээ өнхөрч харагдав. Нэг газар жаахан байзнаснаа дахиад л хаашаа ч хамаагүй бөмбөрч эхлэв. Нугаснаас галуунд, галуунаас усны хөөсөнд гэх мэтчилэн юм бүхэнд ойртож, час часхийтэл дуугарлаа.

	Яагаад ч юм түүнээс цөмөөрөө айцгаах юм.

	Нугасанд ойртохоор нугас хүзүүгээ сунгаад хажуу тийш зайлна. Галуунд ойртоход галуу түүнээс айгаад арай л ус руу шумбаад орчихсонгүй.

	— Тэр тал руу сэлж болохгүй! Тэнд гогой шувуу үүрэндээ сууж байгаа, ээ тэнэгийг ганцхан залгичихна даа. Бушуухан түүнийг бариад аваарай! гэж эмэгтэй хашхирлаа.

	Эрэгтэй эмэгтэй хоёр хүн бидний байгаа гарцгүй тал руу ухасхийн гүйлдэв.

	Яарцгаасан учир тэд шалбааг дундуур ус дэвслэн, чигээрээ харайцгаалаа. Тэгснээ хулганад гэтэж байгаа муур шиг хоёулаа дөрвөн хөллөж явлаа. Хар хүн нь түрүүлэн мөлхөж явснаа гэнэт амьсгаагаа даран нам гүм зогсож байгаад ус руу шурдхийсэн чинь бариад авчээ!

	— Бариад авав уу? гэж намайг асуухад,

	— Барилаа! гэж хашхирав.

	— Хааш нь аваачих нь вэ?

	— Шинжилгээний газар луу аваачна, энд байлгахлаар бас нэг нь тоншчихно.

	— Энэ чинь ямар гэгч амьтан бэ?

	— Энэ бол усан тахианы дэгдээхэй. Манай ууган дэгдээхэйг усан тахиа төрүүлсэн юм. Тэр тавиур дээр суугаад бусад өндөгнүүдээ дарж байгаа, хар халзан тахиа. Харин энэ нь одоохондоо золбин тэнэж байгаа юм.

	— Үүнийгээ зуруулна уу?

	— Тэг дээ, харин хурдхан шиг зураарай.

	— Ээ золиг, би будгаа авсангүй.

	— Зүгээр, та зурчхаад, дараа нь хаанаа ямар өнгөтэйг нь үгээр бичээд авахгүй юу гэв.

	Би тэгээд зурсан юм. Энэ ямар шүү дэгдээхэй болж вэ дээ?

АЙМШИГТ ӨГҮҮЛЭЛ

	Шура, Петя гэдэг хоёр жаал хоёулхнаа гэр сахиад үлджээ. Тэднийх бүр ойн тулах захад, зуслангийн жижигхэн байшинд байдаг байв. Энэ орой аав ээж хоёр нь таньдаг айлдаа очихоор явжээ. Харанхуй болмогц Шура, Петя хоёр өөрсдөө гар нүүрээ угаагаад, хувцсаа тайлаад ор орондоо орж унтахаар хэвтэцгээв. Хэвтээд чимээгүй байцгаав. Аав нь ч, ээж нь ч байхгүй, тасалгааны дотор тас харанхуй байв.

	Гэтэл ямар нэгэн амьтан харанхуйн дунд хана даган юм шажигнуулаад мөлхөөд байх шиг боллоо. Жоом ч юм уу, юу ч юм бэ гэдгийг тэр хоёр мэдэхгүй л байжээ.

	Шура орон дотроосоо:

	— Би ерөөсөө айхгүй байна гэв.

	— Би ч бас айхгүй байна гэж нөгөө орноос Петя хариулав.

	— Бид хоёр хулгайчаас айхгүй дээ гэж Шураг хэлэхэд:

	— Махчнаас ч бас айхгүй гэж Петя хэлэв.

	— Мөн барсаас ч айхгүй гэж Шураг хэлэхэд:

	— Тэднүүс чинь энд ирэхгүй л дээ гэж Петя хариу хэллээ.

	— Гүмбэр матраас айхгүй гэж Шураг хэлэх гэтэл нь, хаалганы цаана гэнэт ямар нэг юм пингийн шалан дээр хөлөөрөө аяархан: Топ... топ... шар шур... топ... топ... гэж дуулдах шиг болов.

	— Петя босон харайж Шурагийн орон дээр очоод, хөнжлөөрөө толгойгоо бүтээж, бие биедээ шахцалдан, хэнд ч чимээ авхуулахгүйн тулд чив чимээгүй хэвтэцгээв. 

	Шура, Петя-д

	— Битгий амьсгаад гэхэд Петя:

	— Би амьсгаадахгүй гэжээ.

	Топ... топ... шар шур... топ... топ... шар шур... гэсэн ямар нэг амьтныг чимээ үүдний цаагуур дахиад л хөнжил нэвт дуулдсанаа, харин ч бас дээрээс нь аахилах чимээ нэмэгдэв.

	Гэтэл аз болоход аав, ээж хоёр нь цагаасаа өмнө иржээ. Тэд үүдээ онгойлгоод гэртээ орж ирээд гэрэл асаамагц Шура, Петя хоёр болсон явдлын тухай аав ээж хоёртоо бүгдийг нь тоочив. Ээж нь аавтай нь цуг бас нэг дэн асаагаад бүх тасалгаа, булан бүрийг нэгжихэд, тэнд юу ч байсангүй. 

	Тэгэхээр нь пиндээ орцгоожээ. Пингийн булан руу нэг амьтан гүйж очоод бөөрөнхий юм болчхоод шигдэж орхив.

	Хартал энэ нь нэг бяцхан зараа байж гэнэ ээ! Лав энэ зараа ойгоос гэр лүү бууж иржээ. Зарааг тэр хоёр барих гэтэл өргөс нь хатгаад байхаар нь малгайдаа боогоод үүднийхээ өрөөнд аваачив. Дийзэнд сүү, жаахан махтай хийж зараанд өгөөд унтацгаажээ.

	Энэ зараа бүхэл зунжин хүүхдүүдийн хамтаар зусланд ийнхүү амьдарч гэнэ.

	Хойно нь зараа шөнө болохоор уухилан, хөлөөрөө дэвслэх боловч хэн ч түүнээс айхаа байжээ.

АНД НӨХӨР

	Иван Федорович гэгч хүн өөрийнхөө нэг сайн танилынд айлчлан очихоор явжээ.

	Байшинд нь орж ирээд, гадуур хувцсаа тайлж суудаг тасалгааны нь хаалгыг цохитол түгжээтэй байж гэнэ.

	Тэгэхээр нь Иван Федорович хаалганы цаанаас:

	— Сеня, чи гэртээ байна уу? гэж асуув.

	Тасалгааны дотроос түүнд үл таних паргиа хоолойгоор:

	— Гэртээ байна, байна! гэж хариу өчив.

	— Мөн! Наадах чинь чиний дуу юу? Чи салхи цохиулчихаа юу? гэж Иван Федорович асуув.

	— Салхи цохиулчихсан, салхи цохиулчихсан! гэж тасалгааны дотроос хариу хэлэв.

	— За, үүдээ бушуухан тайлаач дээ гэж Иван Федоровичийг хэлэхээр нь:

	— Тайлаач, тайлаач гэж сөөнгө дуугаар хариу хэлж гэнэ.

	— Үүд чинь цоожлоостой бол би яаж онгойлгох бил ээ?!

	— Цоожлоостой, цоожлоостой гэж дамшиглаад байхаар нь Иван Федорович уурлан:

	— За чи чинь ер нь юу л болоод байна даа! Миний танайд ирж байх, чиний оруулахгүй дэмийрээд байдаг хоёр чинь сайн хэрэг үү? гэтэл тасалгааны дотроос:

	— Сайн, сайн! гэж өнөө дуу хариулав.

	— За яах вэ, би чамтай үг хэлээ ололцохгүй байгаагаа үзлээ гэж хэлээд Иван Федорович гараа зангасаар өлгүүрээс дээлээ авч, галошоо өмсөж хувцаслаад явлаа. 

	Харин тасалгааны дотроос бүдүүн нарийн янз бүрийн дуугаар хойноос нь дагаж:

	— Үг хэлээ ололцох! Үг хэлээ ололцох! Үг хэлээ ололцох! гэж хашхирав.

	Тэгтэл орох хаалга онгойж гаднаас өнөөх Иван Федоровичийн зорьж ирсэн найз Сеня нь орж ирэв.

	Иван Федорович мэл гайхаж:

	— Мөн ч хөглөжээ дээ! Тэгээд танай өрөөнд чинь сая надтай хэн яриад байв даа? гэхэд:

	— Тийм ээ, энэ миний тоть, би саяхан нэг тоть шувуу худалдаж авсан юм гэж анд нөхөр нь түүнд хэлжээ.

ТЭНЭМЛҮҮД

	Миний нэг сайн нөхрийнд хоёр жижигхэн үнэгний зулзага байдаг байлаа. Энэ хоёр зулзага тун адтай түйвэргэн амьтад байв. Тэд өдөр нь орон доогуур унтчихаад, харин шөнө болохоор унтана гэж нэг ч байхгүй, тасалгаагаар л нэг ноцолдсоор байгаад өглөө болгодог юм байж.

	Үнэгний зулзагууд дүрсгүйтэн ноцолдож, нойрсон байгаа миний нөхрийн нүүр лүү нь шалан дээрээс шууд үсрэн цоройж нааддаг байжээ.

	Тэр ч байтугай нэгэн шөнө энэ эрх үнэгнүүд нь мань хүний хамраас нь зуусан удаа ч бий.

	Түүнээс хойш мань найз унтахдаа дэрэн доогуураа толгойгоо шургуулан унтдаг болжээ. Бүр одоо ч гэсэн тэднийх, хэдийгээр өөр байшинд нүүж ороод үнэгнүүд нь аль хэдийн үгүй болж, түүний нүүр өөд харайх юмгүй болсон ч гэсэн мөн л дэрээрээ толгойгоо таг битүүлээд унтдаг тэр хуучин заншлаа орхиогүй байгаа билээ.

	Тэр үнэгний зулзагууд гэж ёстой л олби жилбэ шиг амьтад байсан юм.

	Ганц үсрээд л цонхны хөшигний хэцэд хүрчихнэ. Бас нэг үсрэхэд л бүр өөр нэг өндөр шүүгээн дээр гарчихдаг байв.

	Тэгж байснаа бараан дээр гарчхаад хоёулаа хэдийн нэг нэгийнхээ омруунаас таталцаж харагдана.

	Үнэгний зулзагууд нэг тоглоомтой болсон нь нэг шаазан дийз билээ.

	Тэд тавхайгаараа дийзээ нүдэж нижигнүүлэн, хангинуулан үсчиж тоглоно. Шалан дээгүүр, хойш урагш нь, ийш тийш нь хөөж өнхрүүлэн байдаг дийзний нь дуу сав суулганы дэлгүүрт байгаа юм шиг л хангинаж байдаг сан.

	Нэг өдөр мань хүн нэг их айсан юм гэдэг. Өглөө сэрээд хартал нь өөрийнх нь анд явахдаа өмсдөг урт түрийтэй гутал нь гэнэт, тасалгааны дотуур өнхрөөд, өөрөө явж байна гэнэ шүү.

	Дугуйлдаад, өнхрөөд л байдаг, ямар хачин юм? гээд харж байтал харин гутлын нь хараагаар үнэгний сүүлний сорлог үзүүр цухуйж байжээ.

	Үнэгний зулзага нүхэнд ордог шигээ гутал руу шургаад тэндээ зоогдчихжээ гэж миний нөхөр тааж мэдээд сүүлнээс нь шалавхан гэгч татаад гутлаасаа гаргасан гэнэ.

	Манай түншийнд тэр үнэгнүүд их л удаан байснаа, гэнэт алга болчихжээ...

	Мань найз... албанаасаа тарж гэртээ ирмэгцээ:

	— Фить, Фить! гэж исгэчин байснаа: — Хүүе та минь! дэгдээд ир! Би та нарт тугалын элэг авсан гэв.

	Үнэгний зулзагууд алга, аль нь ч түүн дээр дэгдэж ирсэнгүй.

	Тэд хаашаа шингэчхэв? гээд эрж гарчээ.

	Шүүгээндээ шагайхад тэнд алга.

	Бараан дээрээ үзсэн нь бас л байсангүй. Сандал дор, орон доогуур бас байсангүй.

	Гутлууд дотроо үзэхэд мөн л хоосон гэнэ.

	Мань найз гайхаж, бөөн бодол болжээ.

	Үнэндээ цоожтой өрөөнөөс хаашаа зугтааж чадах бил ээ?

	Гэнэт мань найз зуухныхаа ам нээлттэй байхыг хараад шууд тааж мэджээ. Шат өөд хурдан гэгч гүйж гараад зэргэлдээ байшингийнхаа айлын хонхыг дуугартал, хаалга нь нээгдэж:

	— Та ямар хэрэгтэй явна вэ? гэж асуув.

	— Би өөрийнхөө амьтдыг танайхаас авах болоод байна. Тэд лав танай руу зугтсан байх.

	— Амьтад гэнэ ээ! Ямар амьтан? Манайд танай ямар ч амьтад байхгүй! гэж айлынхан нь сочин хэлэв. 

	Харин мань эр тэдний тасалгаанд нь ороод, зуух руу нь очив.

	Зуух нь зөвхөн хоёр талаасаа амтай болохоос биш, нэг ханатай баригдсан юм байжээ. Уурын яндангийн амыг нээгээд:

	— Фить, фить! гэж исгэчин, — Амьтад аа! Гараад ир! Би та нарт тугалын элэг авчирсан гэж хашхирав.

	Хананы нь тэнд ямар нэг хяхтнаж, утааны янданг нь ямар нэг амьтан маажиж гарлаа.

	Айлынхан нь бүр айцгааж хөгшин эмээ нь залбиран:

	— Иш! Дар эх минь! Манай энэ дотор могой яваа юм биш биз? гэж хэлэв.

	Харин уурын нээлттэй хаалгаар бүх биеэ хөөдчихсөн хоёр хар амьтны хоншоор нэгэн зэрэг цухуйж тэдний нүд нь сувсны үр шиг гялалзаж байжээ.

	Миний найз үнэгнийхээ зулзагыг овоон дээрээс нь татаж гаргаад:

	— Тархигүй гайхлуудыг хараач. Зуухны амаар өгсөөд, утааны яндан өөд, хөндий модонд авирч байгаа шигээ мөлхөж гарч шүү. Ёстой л тэнэмлүүд юм даа! гэж хэлээд үнэгний зулзагуудаа аваад харьсан юм гэдэг.


ЯША ХЭРЭЭ

	Би нэг өдөр амьд амьтны цэцэрлэгээр явж явж, ядарчхаад сандал дээр амран сууж байлаа. Миний өмнөхөн байдаг том торон дотор эрэгчин, эмэгчин хоёр том хэрээ байлаа.

	Би амрах зуураа тамхиа татаж суусан билээ. Тэгтэл гэнэт нэг хэрээ нь торонд тулж ирээд, над руу харан:

	— Яшадаа буурцаг өг! гэж хүний хэлээр хэлэв.

	Тэгэхлээр нь би сандарч:

	— Юу гэнэ ээ? Чамд юу хэрэгтэй вэ? гэхэд

	— Буурцаг! буурцаг! Яшадаа буурцаг өг! гэж хэрээ дахин хашхирав.

	Миний өвөрт буурцгийн зүйлтэй юм юу ч байсангүй. Харин хайрцгийн боов бүтнээрээ цаасанд боодолтой байсан, бас нэг шинэхэн гялгар мөнгө хоёр л байсан юм. Би тэр хэрээнд торны ханын нүдээр мөнгөө нэвт шидлээ. 

	Яша тэр мөнгийг бүдүүн хошуугаараа зуусаар тэртээ булан руу дэгдэн очоод, ямар нэгэн юмны завсраар хийв. Би түүнд бас амтат боовноосоо ч өгөв.

	Яша эхлээд эмэгчин хэрээндээ талыг нь идүүлээд, дараа нь талыг нь өөрөө идчихлээ. Ямар хачин ухаантай шувуу вэ!

	Тоть шувуу л ганцаараа хүний хэлээр ярьж чаддаг гэж би боддог байсан юм.

	Амьд амьтны цэцэрлэгт чинь шаазгайг ч, хэрээг ч, алагтууг ч, бас жижигхэн бор тодлыг ч хүртэл яриулж сургаж болдгийг тэнд л би мэдлээ.

	Тэднийг яриулж сургахдаа шувууны жижиг торонд суулгаад, гаднын юманд сатааруулахгүйн тулд алчуураар заавал тороо бүрхдэг гэнэ. Дараа нь ямар нэгэн үгийг нэгэн жигдийн дуугаар яаралгүй, хорь гучаад удаа давтчихдаг юм байх.

	Хичээлийн дараа шувуугаа ямар нэг амтлаг зүйлээр дайлаад, байнга амьдардаг том торонд нь сул тавих хэрэгтэй гэнэ дээ. Нарийн учир нь энэ.

	Ингээд л гүйцдэг юм байх.

	Энэ Яша хэрээг ч мөн тэгж сургасан юм гэнэ. Хичээллэснээсээ хойш хорь дахь хоног дээрээ л жижиг торонд суулгаад торыг нь алчуураар бүрхмэгц, паргиа хоолойгоор «Яшадаа буурцаг өг! Яшадаа буурцаг өг!» гэж хүний хэлээр хэлж гарсан гэнэ шүү.

	— Цадталаа ид! Яшахан минь гээд түүнд лав буурцаг өгсөн байлгүй.

	Тэгж хүний хэлээр ярьдаг тийм шувууг гэртээ байлгах нь лав их сонин вий дээ. 

	Өглөө чамайг сэрэхэд, шувуу чинь чамд;

	— Өглөөний мэндийг хүргэе! Өглөөний мэндийг хүргэе гэж хашхирна шүү дээ.

	Эсхүл:

	— Ээ! тавьж зугаалуул! тавьж зугаалуул! гэж гуйна.

	Би ч гэсэн өөртөө алагтуу юм уу, шаазгай худалдаж аваад яриулж сургахыг бодъё.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

